
Sud Bosne i Hercegovine

Суд Босне и Хецеговине

Broj: S1 3 Iž 049708 24 Iž                                                                                          
Sarajevo, 29.10.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao članova vijeća, odlučujući o žalbi političke stranke SDS-Srpska demokratska stranka, sa sjedištem u Banja Luci, ul. Nikole Tesle 16, koju zastupa predsjednik stranke dr Milan Miličević, izjavljenoj protiv odluke Centralne izborne komisije Bosne i Hercegovine broj: 05-1-07-5-2266/24 od 23.10.2024. godine, o utvrđenoj odogovrnosti i novčanom kažnjavanju za kršenje odredbi Izbornog zakona BiH, na nejavnoj sjednici, održanoj dana 29.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, utvrđeno je da je politička stranka SDS-Srpska demokratska stranka odovorna što je Opštinski odbor SDS Modriča dana 06.10.2024. godine na Facebook stranici podijelio objavu u vrijeme trajanja izborne šutnje, čime je prekršila pravila ponašanja u periodu koji počinje 24 sata prije otvaranja biračkih mjesta i traje do njihovog zatvaranja iz člana 7.4 stav 1. tačka 3) Izbornog zakona BiH, pa joj se na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 19) izbornog zakona BiH izriče novčana kazna u iznosu od 3.000,00 KM (tri hiljade konvertibilnih maraka).
Pritiv navedene odluke politička stranka SDS-Srpska demokratska stranka je blagovremeno izjavila žalbu zbog povrede pravila postupka, pogrešno ili nepotpuno utvrđenog činjeničnog stanja i zbog pogrešne primjene materijalnog prava. Navodi da je osporena odluka u cjelosti nezakonita, posebno jer je CIK BiH odluku donio nakon proteka zakonskog roka od 48 sati od dana prijema izjašnjenja po prigovoru, odnosno proteka roka za izjašnjavanje, kako je to propisano članom 6.4 stav 2. Izbornog zakona BiH po proteku roka od 13 dana od donošenja odluke CIK BiH po predmetnom prigovoru, što je svakako indikativno i ukazuje na neodlučnost i nedoumice prilikom donošenja osporene odluke. Smatra da je izreka ožalbene odluke nepotpuna, nejasna i nerazumljiva jer ne sadrži sve elemente propisane članom 199. Zakona o upravnom postupku, a na osnovu kojih se može saznati u čemu se sastoji prekršaj za koji je politička stranka SDS-Srpska demokratska stranka kažnjena, odnosno ne sadrži datum prekršaja niti se poziva na precizne odredbe Izbornog zakona BiH na osnovu kojih su izrečene novčane kazne, a koje bi predstavljale pravni osnov za izricanje. Navodi da nije jasno na koju objavu na društvenoj mreži Facebook se misli, na koju tačno stranicu. Sporna objava ne sadrži političku poruku biračima da podrže bilo koji politički subjekt niti kandidata, a niti CIK BiH navodi čiji su kandidati. SDS nije administrator facebook stranice na kojoj je učinjena sporna objava, kao i da u Opštini Modriča SDS nije učesnik Lokalnih izbora 2024.godije, te s tim u vezi nije mogla izvršiti bilo kakav uticaj na bilo koga.
U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu.

Žalba nije osnovana.

Prema stanju u spisu Centralna izborna komisija Bosne i Hercegovine je dana 06.10.2024. godine zaprimila putem e-maila prigovor političke stranke Savez nezavisnih socijaldemokrata-SNSD-Milorad Dodik Opštinski odbor Modriča u kojem se navodi da je na Facebook stranici političke stranke SDS Modriča postavljena objava u periodu izborne šutnje i korišten govor mržnje, čime su prekršene odredbe člana 7.3 stav 1. tačka 7) i člana 7.4 stav 1. tačka 3) Izbornog zakona Bosne i Hercegovine ("Službeni glasnik BiH". br. 23/01. 7/02. 9/02. 20/02. 25/02. 4/04. 20/04. 25/05. 52/05, 65/05. 77/05, 11/06. 24/06. 32/07, 33/08. 37/08. 32/10. 18/13. 7/14. 31/16. 41/20. 38/22. 51/22, 67/22 i 24/24). Navedeni prigovor je dostavljen političkoj stranci na izjašnjenje. U svom izjašnjenju je istakla da uvidom u dokaz dostavljen uz prigovor, kao i opis činjeničnog stanja iz prigovora da se predmetnom objavom vrši uticaj na birače i korišten govor mržnje, nemoguće je vidjeti na koji način se predmetnom objavom radi o povredi Izbornog zakona BiH. Navodi da u predmetnoj objavi nema govora mržnje, niti uticaja na birače, kao i da uz prigovor nije dostavljen link za učitavanje objave na FB profilu, te da sve to čini nejasnim vrijeme, mjesto i način učinjene povrede, te da spornom objavom niko nije pozvan da glasa, niti da podrži određen politički subjekt, odnosno nijednom rječju se ne utiče na birače.
Odredbom člana 7.4 stav 1. tačka 3) Izbornog zakona BiH je propisano da u periodu koji počinje 24 sata prije otvaranja biračkih mjesta i traje do njihovog zatvaranja, političkim strankama, koalicijama, listama nezavisnih kandidata i nezavisnim kandidatima i kandidatima na listama pripadnika nacionalnih manjina zabranjeno je učešće u javnim političkim aktivnostima što uključuje, ali se ne ograničava između ostalog samo na sljedeće: korištenje domaćih i međunarodnih sredstava komunikacije s ciljem uticaja na birače. Odredbom člana 7.4 stav 2. Izbornog zakona BiH je propisano da se pod sredstvima komunikacije iz tačke 3) stava 1. ovog člana podrazumijevaju sredstva kojima se može isporučiti zvučni, video ili tekstualni sadržaj. Takva sredstva obuhvataju ali nisu ograničena na radio i televizijski program, štampane medije, internet, SMS poruke ili video-poruke isporučene putem mobilnih telefona itd.
"Društvene mreže" u smislu odredbe člana 1.1a tačka 25) Izbornog zakona BiH su internetske ili mobilne platforme koje omogućavaju dvosmjernu interakciju putem sadržaja i komunikacije koje generiraju korisnici, odnosno mediji dostupni na određenim platformama dizajniranim da korisnicima omoguće kreiranje sadržaja i interakciju s informacijama i njihovim izvorima.
Nadalje. Uputstvom o rokovima i redoslijedu izbornih aktivnosti za Lokalne izbore 2024, godine koji će održati u nedjelju 06. oktobra 2024. godine (Službeni glasnik BiH", broj 31 /24) je propisano da izborna šutnja počinje od 05.10.2024. godine od 07.00h do zatvaranja biračkih mjesta.
U konkretnom slučaju, uvidom u spis predmeta (dostavljenu fotografiju sporne objave na facebook stranici Modrica SDS) te cijeneći izjašnjenje političke stranke SDS-Spska demokratska stranka, Centralna izborna komisija Bosne i Hercegovine je utvrdila da je politička stranka SDS-Srpska demokratska stranka odgovorna što je Opštinski odbor SDS Modriča dana 06.10.2024. godine na Facebook stranici podijelio objavu u vrijeme izborne šutnje, čime je povrijedila pravila ponašanja u periodu koji počinje 24 sata prije otvaranja biračkih mjesta i traje do njihovog zatvaranja iz člana 7.4 stav 1. tačka 3) Izbornog zakona BiH.
Neosnovani su žalbeni navodi „da je izreka ožalbene odluke nepotpuna, nejasna i nerazumljiva jer ne sadrži sve elemente propisane članom 199 .Zakona o upravnom postupku, a na osnovu kojih se može saznati u čemu se sastoji prekršaj za koji je politička stranka SDS-Srpska demokratska stranka kažnjena, odnosno ne sadrži datum prekršaja niti se poziva na precizne odredbe Izbornog zakona BiH na osnovu kojih su izrečene novčane kazne, a koje bi predstavljale pravni osnov za izricanje". Naime, izreka ožalbene odlukeprema shvatanju apelacionog vijeća je jasna jer se iz iste nedvosmisleno može vidjeti na osnovu čega je utvđcna odgovornost podnosioca žalbe i koje su to odredbe Izbornog zakona BiH u konkretnom slučaju prekršene, odnosno na osnovu kojih kaznenih odredbi je izrečena novčana kazna.
Neosnovani su i žalbeni navodi „da nije jasno na koju objavu na društvenoj mreži Facehook se misli, na koju tačno stranicu", iz razloga što je u izreci ukratko navedeno da je politička stranka SDS-Srpska demokrataka stranka odgovorna što je Opštinski odbor SDS Modriča dana 06.10.2024.godine na Facebook stranici podijelio objavu u vrijeme trajanja izborne šutnje, a zatim je u obrazloženju ožalbene odluke citirana sporna objava.
Irelevantni su navodi žalitelja „da sporna objava ne sadrži političku poruku biračima da podrže bilo koji politički subjekt niti kandidata, da na fotografijama CIK BiH tvrdi da su kandidati Lokalnih izbora za 2024.godine ne navodeći čiju su kandidati",  s obzirom da uvidom u spis proizlazi da je Centralna izborna komisija BiH pristupila provjeri facebook stranice Modriča SDS kojom prilikom je utvrdila da je sporna objava postavljena dana 06.10.2024,godine u 11:46h-dakle u periodu izborne šutnje. 

Nadalje, sam tekst objave „Kako radite, tako čete i proći (Ovo oko lažnih profila i jeste vaša politika spletkarenja i obmana birača, jer vama je jedini cilj narodni budžet i funkcije!") sadrži političke poruke bez obzira što nije tačno navedeno na koga se objava odnosi. Sama činjenica da je ispod objave postavljena fotografija na kojoj su kandidati sa Lokalnih izbora 2024.godine sa političkim porukama, jasno proizilazi da ista imala za cilj uticaj na birače i pridobijanja njihove podrške na izborni dan. Takođe vrijeme kada je ista objavljena (11:46h) ide u prilog tome daje imala za cilj da utiče na birače i da skrene pažnju biračima na loša postupanja nekih drugih političkih opcija, u odnosu na političku opciju.
U pogledu izrečene novčane kazne, pravilno je Centralna izborna komisija izrekla za učinjeni prekršaj iznos od 3.000.00 KM koji je minimalan iznos propisan odredbom člana 19.9 stav 1. tačka 19 Izbornog zakona. Prilikom određivanja visine vodilo se računa o težini povrede, kao i da u ovom izbornom procesu žalitelj nije kažnjavan zbog povrede odredbi koje se tiču izborne šutnje, smatrajući da će se izrečenom kaznom postići svrha kažnjavanja. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredaba člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.

                                                                                           PREDSJEDNIK VIJEĆA

                                                                                                      SUDIJA

          Mirsada Džindo

Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

